
				এই পাতাটির মুদ্রণ সংশোধন করা প্রয়োজন। 
মাঘোৎসবের উপদেশ
পৃথিবীর অধিবাসী হয়েও পাখিরা উর্ধের্ব উঠতে পারে, এবং উপরে উঠে নবেদিত-সূৰ্যালোকে উন্মুক্ত বায়ুতে দুই পাখা বিস্তার ক’রে বিমলানন্দ লাভ করতে পারে ; তাহাতেই তার পাখি-জন্ম সার্থক । ওরে পাখি, তোকে হিংসা করি, তুই এই মলিন ও দূষিত বায়ুও কোলাহল হতে ইচ্ছামত অনন্ত আকাশে উড়ে যেতে পারিস।
মানবও ইচ্ছা করলে ঐ পাখির মত এই পৃথিবীর ভোগসুখ রোগশোকের মধ্যে বাস ক’রেও নবেদিত-সুৰ্যালোকের ন্যায় ব্রহ্মের আলোক যে চিদাকাশে প্ৰকাশিত হয়। সেই চিদাকাশে যেতে পারে। উপাসনা সেই আকাশ, যেখানে বিধাতার প্ৰেমমুখের আলোক অরুণকিরণের ন্যায় মানবাত্মাকে স্পর্শ করে ও আনন্দিত করে। যদি ধর্ম সত্য হয়, ধর্ম যদি কল্পনার বিষয় না হয়, যদি ধর্ম পুরোহিতদিগের রচিত মানবকে ভ্ৰান্ত করিবার মন্ত্র না হয়, যদি ধর্ম সেই পরমপুরুষের সঙ্গে যোগের পথ হয়, তাহা হইলে উপাসনার মত পরম ধন আর নাই, যাহাতে আত্মা সেই প্ৰেমময় পুরুষের প্ৰেমমুখের জ্যোতিতে সেই নিত্য -নব আলোকে বিহার করিয়া পরমানন্দ লাভ করে। সেইজন্য ঋষিরা। উপদেশ দিয়েছেন এবং মহর্ষি দেবেন্দ্ৰনাথও সেই উপদেশ দিয়েছেন, কেবল মুখের কথায় নয়, স্বীয় জীবনে দেখিয়েছেন, তাতে আমরা দেখেছি যে, ব্রহ্মের সহিত যোগসাধনই প্ৰকৃত উপাসনা । এই উপাসনার পথ প্রদর্শনের জন্য ব্ৰাহ্মসমাজ তার নিকট অত্যন্ত ঋণী । এই উপাসনা ব্ৰাহ্মসমাজের প্রতি ভগবানের বিশেষ কৃপা । তঁহার শ্রবণ মনন কীর্তন নিদিধ্যাসনই উপাসনা । ঈশ্বর-চরণে কায়মনোবাক্যে প’ড়ে থাকলে তিনি তঁর প্ৰেমমুখ দেখাবেন।

